
MINUTI

Il-Minuti tal-Laqgħa Nru 27, li saret fil-25 ta’ April 2023, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Kif kont enfasizzajt fl-aħħar laqgħa, kellna korrispondenza li kienet għadha ma waslitx min-naħa ta’ Enemalta. Qed nirriferi għall-kopja tal-email li ntbagħtet biex tgħarraf lill-membri tal-Bord ta’ Enemalta għal laqgħa li fiha kienet ittieħdet id-deċiżjoni dwar ElectroGas. Kellna diversi xhieda li qalu li l-avviż intbagħat permezz ta’ email, u aħna tlabna għal kopja ta’ dik l-email. Fil-fatt irċevejna email mingħand  iċ-Chairman ta’ Enemala Plc, l-Inginier Ryan Fava, li qalilna hekk:

“Sinjura Brincat,

Ippermettili ninfurmak li ma rnexxilniex insibu emails relattivi għall-Board Meeting in kwistjoni ħlief għal email (li nstabet f’mailbox arkivjata ta’ persuna li kienet tokkupa l-kariga ta’ PA taċ-Chairman) fejn wieħed mid-diretturi jgħid li ma jistax jattendi.  Taħt dik l-email hemm l-avviż tal-laqgħa.  Ma nstabux dokumenti oħra u bħal dejjem nassigura lill-Kumitat mill-ogħla kunsiderazzjoni tagħna.

Inselli għalik.”.
Hawn oġġezzjoni li din il-korrispondenza tittella’ fuq is-sit tal-Parlament? Ma jidhirx li hawn, għalhekk din il-korrispondenza se tittella’ fuq is-sit tal-Parlament.

Kif tafu, fl-aħħar laqgħa konna aġġornajna billi morna għal ruling mingħand l-Ispeaker fir-rigward tax-xhud li kellna quddiemna, is-Sur Keith Schembri. Fil-fatt ir-ruling ingħata u se naqra biss il-parti tad-decide li tgħid hekk:

“Għaldaqstant is-Sedja tħoss li fiċ-ċirkostanzi għandha tagħti direzzjoni u tirrakkomanda li l-Kumitat dwar il-Kontijiet Pubbliċi għandu, ladarba hemm din il-kawża kostituzzjonali li ġiet intavolata b’mod kważi immedjat wara l-laqgħa tal-Kumitat inkwistjoni, jistenna l-eżitu u d-deċiżjoni tal-Qorti Kostituzzjonali qabel ikompli bil-mistoqsijiet lix-xhud Keith Schembri.”. 

In vista tar-ruling tal-Ispeaker u r-rakkmandazzjoni tiegħu, u in vista tal-fatt li saret il-kawża Kostituzzjonali, qed nissuġġerixxi li x-xhieda tas-Sur Keith Schembri tiġi sospiża pendenti dik il-kawża u l-eżitu tagħha. Nistaqsi jekk hawnx oġġezzjoni għal dan, u qed nagħmel hekk għax kienet rakkmandazzjoni min-naħa tal-Ispeaker. Irrid  ngħid li din se tkompli mal-preċedent, fl-opinjoni tiegħi ikrah, li dak li jkun jiġi hawnhekk jagħmel kawża Kostituzzjonali, u tiġi sospiża x-xhieda tiegħu għal żmien definit sakemm nistennew l-eżitu. Din qed issir drawwa, u qed ikun preċedent ikrah għall-ħidma ta’ dan il-Kumitat. Hawn oġġezzjoni li nissospendu x-xhieda tas-Sur Schembri? L-Onor. Ellul.

[bookmark: _Hlk102991252][bookmark: _Hlk107305622]ONOR. ANDY ELLUL (Segretarju Parlamentari għad-Djalogu Soċjali): Mhux preċedent ikrah, huwa ruling.

IĊ-CHAIRPERSON: Qed nirriferi għar-rakkmandazzjoni, u qiegħed ngħid li huwa preċedent ikrah għax qed jiġri ripetutament li jiġu x-xhieda hawnhekk, jagħmlu kawża Kostituzzjonali...

ONOR. ANDY ELLUL: Kulħadd għandu dritt jagħmel kawża Kostituzzjonali biex...

IĊ-CHAIRPERSON: Dażgur li kulħadd għandu dritt.

ONOR. ANDY ELLUL: Ippermettili nispiċċa. Kullħadd għandu dritt jagħmel kawża Kostituzzjonali biex jikkawtela d-drittijiet fundamentali tiegħu. Ma naħsibx li huwa preċedent ikrah li xi ħadd jista’ jmur il-Qorti Kostituzzjonali biex jissalvagwardja, jew jitlob li jiġi ssalvagwardjat, dak li hu jaħseb li huwa dritt sanċit mil-liġi. Jiġifieri ma naqbilx miegħek meta tgħid li huwa preċedent ikrah. Dan huwa wara kollox kif għamlu xhieda oħra quddiem dan il-Kumitat, anke f’amministrazzjoni Nazzjonalista.

IĊ-CHAIRPERSON:  L-Onor. Muscat.

ONOR. ALEX MUSCAT: Mr Chairman, ir-ruling rajtu u rajtu sewwa, u fih l-Ispeaker jirrileva, anke jekk nippruvaw inqabblu dak li ġara ma’ każijiet oħrajn, li kien hemm ċirkostanza li f’kemm ilu jeżisti l-Parlament Malti qatt ma ġrat, u ċjoè li kien hemm Membri ta’ dan il-Kumitat li għal xi raġunijiet marru għand il-Pulizija waqt li kienet għadha għaddejja x-xhieda ta’ xhud partikolari. Dan jista’ jiġri fil-każ ta’ kwalunkwe xhud ieħor. U hemmhekk l-Ispeaker qagħad attent li ma jippronunzjax ruħu għax kien preċedent li qatt ma ġara. Li rrid ngħid jien hu li l-azzjonijiet tagħna lkoll hawn ġew għandhom ir-riperkussjonijiet tagħhom. Rajna kif l-azzjoni li ttieħdet minn Membri ta’ dan il-Kumitat kellha r-riperkussjonijiet tagħha, u ovvjament hemm il-konsegwenzi. Jekk aħna, bħala Kumitat, nixtiequ li ngħajjtu lix-xhieda, dawn jiġu hawnhekk u b’mod liberu jagħtu l-informazzjoni kollha li qed tiġi mitluba lilhom, ovvjament irridu noqogħdu attenti kif inġibu ruħna. Jien qed ngħid, u l-Ispeaker dan kitbu wkoll, li meta nħoloq preċedent fejn bniedem qed jixhed quddiemna – ikun min ikun ix-xhud – u abbażi ta’ dik ix-xhieda tressaq rapport lill-Pulizija –...  L-intenzjoni tagħna hija li nkomplu għaddejjin bl-eżami u nġibu iktar xhieda u nkomplu nistaqsuhom il-mistoqsijiet li hemm il-ħtieġa nistaqsuhom, però rridu noqogħdu attenti għax l-azzjonijiet tagħna jġibu riperkussjonijiet.

IĊ-CHAIRPERSON:  	L-Onor. Ellul.

ONOR. ANDY ELLUL: Sur President, bid-dovut rispett, jekk kien hawn xi preċedent ikrah dan ħloqtuh intom...

IĊ-CHAIRPERSON:  Ippermettili, Onor. Ellul.

ONOR. ANDY ELLUL: Kif nippermettilek? Agħtini ċans ħa nesprimi lili nnifsi!  

IĊ-CHAIRPERSON: Għax mill-ewwel nitfgħu din ta’ intom u aħna, intom u aħna! 

ONOR. ANDY ELLUL: Agħtini ċans, imbagħad ikkummenta. Isma’ l-ewwel. Preċedent ikrah ħloqtuh intom meta mortu d-Depot tal-Pulizija waqt li xhud għadu qed jiddeponi. Inti, l-ewwel wieħed, ħloqtu l-preċedent ikrah.

IĊ-CHAIRPERSON: Jekk jogħġobkom. Nitlobkom tirrispettaw li hemm kawża l-Qorti, qiegħda sub judice...

ONOR. ANDY ELLUL: Irrispettaha inti, mela aħna! Taf li int għadek kif għedt li nħoloq preċedent ikrah?

IĊ-CHAIRPERSON: Iva.
ONOR. ANDY ELLUL: Il-preċedent ħloqtu inti bħala Chairman meta... (Interruzzjonijiet)

IĊ-CHAIRPERSON: Mela...

ONOR. ANDY ELLUL:  Agħtini ċans nispjega ruħi!

IĊ-CHAIRPERSON: Diġà rrepetejtu dan id-diskors. Qed tieħu gost tippolitiċizza kumitat... Ejjew ħa naħdmu!

ONOR. ANDY ELLUL: Ħa tisma’ l-ewwel.

IĊ-CHAIRPERSON: Smajtek diġà. Qed tirrepeti l-istess diskors.

ONOR. ANDY ELLUL: Iva, importanti, ħalli kulħadd jifhimna. Il-preċedent ħloqtu inti bħala Chairman meta ħadt lil sħabek id-Depot tal-Pulizija waqt li xhud għadu qed jiddeponi. Kien ikun għaqli li l-ewwel tħallih ilesti mbagħad tmur id-Depot tal-Pulizija.

IĊ-CHAIRPERSON: X’kien ikun għaqli tiddeċidih il-Qorti. Jien qed nikkomunika r-ruling. 

ONOR. ANDY ELLUL: Mela mhux preċedent ikrah jekk tiddeċiedi l-Qorti.

IĊ-CHAIRPERSON: Dan mhux dibattitu.

ONOR. ANDY ELLUL: Għax tlift id-dibattitu. Għalhekk.

IĊ-CHAIRPERSON: Le, għax taf daqsi li hemm ir-regoli tal-Parlament li jgħidu li ruling...

ONOR. ANDY ELLUL: Naf daqsek, għax avukat bħalek.

IĊ-CHAIRPERSON: Mela jekk taf daqsi taf li hawnhekk ma nistgħux niddiskutu rulings.

ONOR. ANDY ELLUL: Ħadd mhu qed jiddiskuti r-ruling.

IĊ-CHAIRPERSON: Mela ejjew ħa nimxu. Se nerġa’ nagħmel l-istess domanda li għamilt fil-bidu. Naqblu li nissospendu x-xhieda ta’ Keith Schembri in vista tal-kawża Kostituzzjonali?

ONOR. ALEX MUSCAT: Id-deċiżjoni hija ċara ħafna.
IĊ-CHAIRPERSON: Iva jew le.

ONOR. ALEX MUSCAT:  Aħna nistgħu mmorru kontra ruling tal-Ispeaker?

IĊ-CHAIRPERSON: Fir-ruling rakkmandazzjoni hemm.

ONOR. GRAHAM BENCINI: Fir-ruling hemm rakkmandazzjoni.

ONOR. ALEX MUSCAT: Din in-naħa tal-Kamra mhijiex se tmur kontra r-ruling tal-Ispeaker.

IĊ-CHAIRPERSON: Tajjeb. Mela qed naqblu li x-xhieda tas-Sur Keith Schembri qed tiġi sospiża pendenti l-eżitu tal-kawża.

Ngħaddu issa għat-tieni item fuq l-aġenda.


EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON: Kif tafu, quddiem dan il-Kumitat għad m’hemmx xhud approvat sabiex jittella’ għal-laqgħa tal-lum, u fil-fatt għalhekk issejħet f’ħin aktar tard mis-soltu, għax l-uniku item li għandna fuq l-aġenda llum huwa sabiex naqblu fuq xhud għal-laqgħa li jmiss. Għalhekk, l-Oppożizzjoni se tkun qiegħda tressaq il-proposta quddiem dan il-Kumitat sabiex għas-seduta li jmiss jitla’ jixhed is-Sur Yorgen Fenech, li kif tafu kien wieħed mid-diretturi u wieħed mix-shareholders tas-soċjetà ElectroGas, il-konsorzju li rebaħ it-tender. Ismu ssemma diversi drabi bħala l-punt ta’ riferenza fuq dan l-awarding tal-kuntratt u matul il-proċediment tal-ħidma ta’ dan il-konsorzju. Hawn oġġezzjoni li għal-laqgħa li jmiss jittella’ jixhed quddiem il-Kumitat is-Sur Yorgen Fenech?

L-Onor. Bedingfield. 

ONOR. GLENN BENDINGFIELD: Xtaqt nagħmel kumment. Għaliex ma tressqux tliet ismijiet ta’ xhieda minflok isem wieħed? Qed ngħid hekk biex ikollna ismijiet in advance ħalli ma nerġgħux niġu...

IĊ-CHAIRPERSON: Ftit tax-xhur ilu mhux hekk konna għedna, imma nsomma.

ONOR. CLAYTON BARTOLO (Ministru għat-Turiżmu): Imma ftit tax-xhur ilu kellna erba’ ismijiet approvati wara xulxin.

IĊ-CHAIRPERSON: Tiftakru meta fil-bidu l-Oppożizzjoni ressqet lista sħiħa, u intom oġġezzjonajtu u għedtu...

ONOR. CLAYTON BARTOLO: Imma dik kienet lista ta’ xi mitt ruħ.

ONOR. GLENN BENDINGFIELD: Imma imbagħad bdejtu tagħtuna l-ismijiet tlieta, tlieta.

IĊ-CHAIRPERSON: Għal-lum l-Oppożizzjoni mxiet ma’ kif kienet qed timxi f’dawn l-aħħar ġimgħat u ressqet isem wieħed. Fil-kas ngħaddu biex napprovaw dan ix-xhud, imbagħad ‘il quddiem nirregolaw ruħna skont il-każ. Hawn oġġezzjoni li jitla’ jixhed is-Sur Yorgen Fenech?

ONOR. ANDY ELLUL: M’għandna ebda oġġezzjoni.

ONOR. GLENN BENDINGFIELD: Però nitlobkom tikkunsidraw li għad-darba li jmiss minflok isem wieħed imqar ikollna tliet ismijiet.

IĊ-CHAIRPERSON: Ovvjament tridu tapprezzaw li fil-passat qisna qbadna li nressqu  l-ismijiet wieħed wieħed, imma f’dak il-każ... Il-Kumitat qed japprova li tinħareġ it-taħrika lis-Sur Yorgen Fenech. Nitlob li jkun hemm komunika lid-direttur tal-ħabs fir-rigward ta’ dan ix-xhud. Ġaladarba hawn qbil nistgħu naġġornaw għal bħal-lum ġimgħa fis-2.00 p.m. għat-tkomplija tal-eżami tar-rapport, bix-xhud ikun is-Sur Yorgen Fenech. 

L-Onor. Bartolo.

ONOR. CLAYTON BARTOLO: Qed nifthem li se titlob lid-direttur tal-ħabs?

IĊ-CHAIRPERSON: In-notifika ssir lilu.

ONOR. CLAYTON BARTOLO: Ovvjament trid tiġi aċċettata dik. Naħseb jien il-punt tal-Onor. Bedingfield, li jkollna aktar minn isem wieħed ta’ xhud, aktar jagħmel sens...

IĊ-CHAIRPERSON: Meta toħroġ ordni ta’ taħrika tiġi aċċettata.

ONOR. CLAYTON BARTOLO: Kollox sew.

IĊ-CHAIRPERSON: Hija proċedura ta’ kif tasal in-notifika. Mela l-Kumitat huwa aġġornat għal bħal-lum ġimgħa, 16 ta’ Mejju 2023 fis-2.00 p.m.

Fit-3.47 p.m. il-Kumitat aġġorna.

